
    Тикшерү эшенең  темасы: Вәрәшбаш  авылы  микротопонимнарының аталу тарихын өйрәнү. 

    Теманың актуальлеге: топонимик атамаларның аталу тарихын өйрәнеп,  алынган нәтиҗәләрне авылның тарихын торгызуда  файдалану. 

    Эшнең максаты: төрле чыганаклар аша Вәрәшбаш  авылы  микротопонимнарының аталу тарихларын тикшерү,  материаллар  җыю, өйрәнү, атамаларны төркемнәргә бүлү һәм нәтиҗә чыгару.

    Тикшерү объекты: авылыбыздагы чишмә, күпер, урман һәм каенлыклар.

    Тикшерү методлары: эвристик ысул - эзләнү, тикшеренү һәм нәтиҗә чыгару.

     Алымнар: топонимика буенча булган фәнни әдәбият белән танышу, музейда, китапханәдә эшләргә өйрәнү; авылыбызның  өлкән кешеләреннән атамалар  тарихын  сөйләтү,  язмаларны редакцияләү; географик объектларны фотога төшерү. 
Кереш   

“...Безнең халык шагыйрь икән, тормышына ука чиккән, энҗе сипкән...”

       Географик атамаларның җыелмасын, аларның килеп чыгышын, ясалышын, кулланылыш һәм үсеш эволюциясен, мәгънәсен, таралышын топонимика фәне өйрәнә һәм тикшерә.  Микротопонимика – топонимика фәненең аерым төбәк, шул тирәлек-урын кешеләре өчен генә билгеле булган географик атамалар (микротопонимнар) җыелмасын өйрәнә торган бер бүлеге.

      Һәр авылның үз тарихы, үз атамалары бар. Халык авылның кое-чишмәсенә

 елга-күленә, чокыр-басуларына, урман-болыннарына бик матур исемнәр биргән. Ул исемнәрне барласаң, Гамил Афзал язганча, “...безнең халык шагыйрь икән, тормышына ука чиккән, энҗе сипкән...”дип уйлыйсың. 

      Географик исемнәр белән без балачактан ук очрашабыз. Туган йортыбыз урнашкан  авыл, урам исемнәре, авылыбызның  тирә-ягындагы тау, чокыр,  басу, болын, елга, күл,  һәм башка географик объектларның атамалары кечкенәдән үк безне үзенә тартып тора. 

 Топонимнар  тарихын өйрәнү кирәкме?

       Күренекле  галимнәр,  фән  эшлеклеләре озак еллар дәвамында топонимиканы өйрәнү  белән шөгыльләнәләр. Академик  Гомәр  Саттаровның  “Туган  җирем,  туган  авылым”, “Атамалар  дөньясына  сәяхәт”,  профессор Фирдәүс  Гарипованың  “Авылларны  сөям  җаным-тәнем  белән”, “Авыллар  һәм  калалар тарихыннан” дигән китапларында  татар  авылларының  килеп  чыгу  тарихлары, ономастика  турында  бай  һәм  кызыклы  мәгълүмат  бирелгән.   

        Вак  чишмәләрдән  зур  елгалар  барлыкка килә, кечкенә авыллар тарихыннан олы тарихыбыз – туган илебез, Ватаныбыз тарихы туа. Кем булуыңны белү өчен туган ягыңны тарихи яктан гына өйрәнү җитми, ә географик яктан өйрәнү дә зур әһәмияткә ия.  Шул максатны истә тотып, мин  үз авылым тирәсендәге чишмә, күпер һәм урман-каенлыкларның аталу тарихларын бик кызыксынып өйрәндем. 

      Безнең авыл табигате чишмәләргә бик бай: барлыгы 11 чишмә һәр иртәдә үзенең моңлы җырын суза. Әби-бабаларыбыз чишмәләргә элек-электән бик  матур исемнәр биргәннәр: Абыстакай чишмәсе, Ак бабай чишмәсе, Юныс чишмәсе, Ат чишмәсе, Маһисәрвәр чишмәсе, Камәрия чишмәсе, Салкын чишмә,  Тщпти чишмәсе, Олы каен чишмәсе. 

       Мин  9 чишмәнең аталу тарихын өйрәндем. Кайбер  кешенең  күңелендә  мондый  сорау  туарга  мөмкин: хәзерге  вакытта,  урамда    су  колонкалары  тезелеп торганда, авылдагы кайбер өйләргә чишмә суы торбалар аша  агып  килгәндә,  ул чишмәнең  нинди исем  белән  аталуын белү  безгә,  яшьләргә, ни  өчен кирәк соң? “Үткәнен  белмәгәннең – киләчәге юк,”-- ди  халык. Димәк, без  авылның  үткән  тарихы  белән кызыксынабыз икән, киләчәгебез дә мәгънәле булыр.  Вәрәшбаш  авылы  Ирекле  авылы  сыман югалган  авыллар исемлегенә  кермәсен дисәк,  үзебез  маңкорт  булырга  теләмәсәк,  һичшиксез,  авылның  тарихын,  топонимикасын  белү  кирәк. Шушы максатны истә тотып,  мин авылыбызның микротопонимикасы белән кызыксынган, хәзерге вакытта лаеклы ялда булган РСФСР ның атказанган укытучысы Низамиева Тәзкирә апа белән очраштым, ул сөйләгәннәрне язып алдым. Фәнни тикшеренү эшендә мәктәп музеендагы микротопонимикага караган материалларны да файдаландым.

                                                              I бүлек

Чишмәләрнең аталу тарихы  безгә  ниләр  сөйли?

Юныс  чишмәсе

 Авылның төньяк-көнчыгышындагы таулыктан   Ташлы Каран  елгасына  таба  төшеп  китсәң,  Юныс  чишмәсенә  килеп  чыгасың.  Авылның  Юныс  исемле  кешесе  таш  чыгарган  вакытта  юлыккан  бу  чишмәгә.  Яхшылап  чистарткан,  улак  куйган.  Суы  бик  көчле  булганга,  хатын-кызлар  анда  кер  чайкаган. Авыл халкы,  зур  ялгашлар  куеп,  малын  шунда  сугарган. Колхоз атларын да су эчерергә шушы чишмә буена алып килә торган булганнар. Шуңа  күрә  чишмәнең “Ат  чишмәсе”  дигән  исеме  дә  бар.  

Маһисәрвәр чишмәсе

     Бу чишмә авылның төньяк-көнбатышындагы Вәрәш инешенең биек ярыннан челтерәп ага. Гомер буе  чишмәне Мәрдәншина Маһисәрвәр апа карап-тәрбияләп торган: суга төшүчеләргә сукмак ясаган, улагын караган. Әби үзе исән түгел инде.  Изге  күңелле булганга, аның исеме халык телендә һаман яши.

Тәпти  чишмәсе

 Сап-салкын сулы  чишмә  авылның көньягындагы  биек  булмаган  инеш  таулыгыннан  агып чыга. Суы тәмле,  тирәсе чиста. Көндәлек  тормышта эчү, ризык әзерләү  һәм кер чайкау өчен файдаланыла. Тизлеге – 30 м/мин, төсе – төссез, саф сулы.  
 Тәпти - Габдрахман исемле кешенең кушаматы. Габдрахман абый , Бөек Ватан сугышы башлангач, илебезне дошманнардан азат итәргә китә. Ул сугыштан, гарипләнеп, сөйләшә алмас хәлгә килеп кайта. Бик  авырлык  белән  сөйләшкәнгә күрә, аңа  “Тәпти” кушаматы тагалар.  Габдрахман  бабай үзләре артындагы  чишмәне карап,  чистартып торган,  шуңа күрә ул чишмә  “Тәпти чишмәсе” дип атала  башлаган.  Соңгы  елларда     чишмәне Кирамов Исрафил бабай  карап, улакларын чистартып торды. Хәзерге вакытта  күбрәк бу чишмәне  “Исрафил чишмәсе” дип йөртәләр.  Бу чишмәне  карап, чистартып торган  бабайлар бу дөньядан китсәләр дә, исемнәре халык  күңелендә. 
Ак  бабай  чишмәсе

     Ак  бабай дип авылда Вәлиәхмәт исемле бабайны атап  йөрткәннәр, чөнки ул бик ярдәмчел, игелекле кеше булган. Үзләренең артындагы чишмәне дә  карап, тәрбияләп торган. Чишмә кырын чистартып, төшү өчен сукмаклар ясаган. Авыл халкы, бабайны хөрмәтләп, бу чишмәне “ Ак бабай чишмәсе” дип йөртә башлаган. Хәзер Ак бабай үзе юк инде. Ә аның исеме белән  аталган чишмә һаман ага.
       Нәтиҗә: алда язылган 4 чишмәнең аталу тарихын тикшергәннән соң, мин аларның кеше исемнәре һәм кушаматларына нигезләнеп барлыкка килгәнен ачыкладым. Суларның кадерен белгән, чишмә башын чистартып, карап торган изге күңелле, эшчән авылдашларын онытмый халкым. Димәк, исемеңне мәңгеләштерү өчен, үз халкыңа хезмәт итәргә кирәк.

                                                      Абыстакай чишмәсе

      Ташлы Каран инешенең көньяк- көнчыгышындагы уңъяк ярында бик көчле ага торган  чишмә бар.  Ул чишмәне “Абыстакай чишмәсе” дип йөртәләр.  Шул чишмә өстендәге ихатада элек Абыстакай кушаматлы һәм Хантимер исемле ирле-хатынлы гаилә яшәгән. Ул апаның чын исемен берәү дә хәтерләми.

Хантимер абзый тимерче булган. Кешеләргә комган, чиләк кебек әйберләр ясаган, аларны рәтләп, ямаштырып торган. Бу эшләрне үзенең  тимерчелегендә башкарган, аңа хатыны да булышкан. Хантимер абзый үлгәч, бу һөнәрне хатыны Абыстакай дәвам иткән. Тимерче алачыгы шушы чишмә буена урнашканга,  чишмәне “Абыстакай чишмәсе” дип йөртәләр.

                                                  Камәрия  чишмәсе

Бу чишмә авылның көньяк-көнчыгышындагы инеш буе таулыгыннан 10 метр биеклектәге ташлар арасыннан агып чыга. Тимер торба аша челтерәп чыгып, инешкә кушыла. Суы тәмле, эчү өчен файдаланыла. 

     1956-1957 нче  елларда  Вәрәшбаш  авылында  зур  тарихи  вакыйга  була.  Монда  нефть  эзләүчеләр  килеп,  зират  кырындагы  басуга  вышка  коралар.  Үзләре авыл  халкына  квартирага  керәләр.  Эшкә барганда, нефть эзләүчеләргә тирән  чокыр  аша  чыгып  йөрү  җайсыз  була. Шуңа күрә алар  Камәрия  апалар  артындагы  чишмә турысыннан  тирән чокыр  аркылы күпер  салалар.  Ул   күпер 2  юан  торбаны  янәшә  куеп  эшләнә. Нефтьчеләр  китә,  сукмак-күпер  шул  килеш  кала. 

      Шул  елларда Солтан абыйның кызы  Камәрия  апа  яшелчә  бригадасы  бригадиры  итеп  билгеләнә.  Яшелчә  бакчасын  буровой  торган  калкулыкның  итәгенә  ясыйлар.  Ә яшелчәләргә сибәр өчен суны,  теге  буровойчылар  калдырып  киткән  торбалар  буйлап,  чишмәдән  агызалар.  Бу  бакчада  татарлар  өчен  тансык  ризыклар:  кыяр,  кәбестә,  кишер,  хәтта  шалкан  да  үскән. Аны  колхозчыларга  хезмәт  көненә  бүлеп  биргәннәр.    Камәрия  апа  бик  данлыклы  кеше  булган  ул  заманнарда.  Менә  шуңа  күрә  бу  чишмәне  “Камәрия  чишмәсе”  дигәннәр.  

Нәтиҗә: алда язылган чишмәләрнең исемнәрен тикшергәч, һәр  атама  тарихының төбендә авылның үткәнен күрәбез. Топонимик атамалар безгә  әби-бабаларыбызның  тормыш-көнкүреше,  һөнәрләре,  гореф-гадәтләре турында сөйли.                                                   

Салкын чишмә

      Безнең авылда бу исем белән аталучы чишмәләр - икәү. Беренчесе авылның көньягындагы чокырда урнашкан. Сыер фермасына суны шул чишмәдән торбалар буйлап агызалар. Чишмәнең суы үтә көчле ага һәм бик салкын, шуңа күрә атамасы да “Салкын чишмә” аның.

       Икенчесе - Ирекле басуында. Авылның көнчыгышында 3 гектарлы  бер басу бар. Шуның уң ягында ул чишмә. Суы,  гаять көчле булып, җир астыннан кайнап чыга. Ирекле елгасы шушы чишмәдән башлана инде.

                                                        Олы каен чишмәсе

    Авылның көнбатышындагы Вәрәш елгасының биек  булмаган ярыннан агып чыга ул Олы каен чишмәсе. Элек  чишмәнең суы бик көчле булган. Хәзер алай ук  түгел инде.  Чишмә янында  бик юан каен агачы үсеп утырган. Олылар : “Бу каенны кочакларга 7 малайның да колачы җитми иде, “-- диләр. Ул каен хәзер юк инде. Бөек Ватан сугышының салкын бер кышында аны кисеп якканнар, дип сөйлиләр.

       Нәтиҗә: атамалар тарихы географик объектның физик үзенчәлекләре, төбәкнең табигате һәм авыл тарихының караңгы яклары турында да сөйли.

II бүлек

Авылым  күперләре  тарихы

Асылмалы күпер

       Вәрәшбаш авылын  белгән кешенең, Вәрәшбаш сүзен ишетүгә, күз алдына, беренче чиратта, мөгаен, Асылмалы күпер килеп басадыр.

      Безнең авылда югары оч белән түбән очны аера торган бер чокыр бар. Ул чокыр бик тирән.  Аста Вәрәш елгасы ага. Бу елга аша иң беренче асылмалы күпер 1964 нче елда салынган. Ул чакта күпернең ике якта култыксасы да булмаган. Кешеләр аннан ничек чыгып йөргәннәрдер, күз алдына китерүе дә кыен.  Менә шуннан күренә инде   элекке кешенең ныклыгы.  Үткән гасырның 70 нче елларында күпернең ике ягына да култыкса ясаганнар. Күпернең озынлыгы 30 метрга җитә. Тросларга асылынып торганга, аны  “Асылмалы күпер” дип йөртәләр. Карап торышка озын һәм куркыныч булса да, күпер аша чыгу кызык һәм мавыктыргыч. Асылмалы булуы белән, ул үзенә игътибарны җәлеп итеп тора. Шушы күпер турында авылыбызда яшәп иҗат итүче автор-башкаручы Индира Хафазетдинова бик матур җыр язды.

Асылмалы күпер

                                Асылмалы күпер -- авылымның күрке,

                                Ничә еллар җилдә тирбәлә.

                                Сагынып бер кайтсам, бусагаңа бассам,

                                Күңел япь-яшь кызга әйләнә.

                                            Асылмалы күпер, чайкалма әле, зинһар,

                                            Хәтеремдә еллар йөгерә.

                                            Җитәкләшеп, синнән атлый ике гашыйк,

                                            Саубуллашып, таллар бөгелә.

                                Асылмалы күпер --- авылымның күрке,

                                Ничә еллар җилдә тирбәлә.

                                Хәзер инде башка парлар баса ташка,

                                Туктап тормый тормыш, әйләнә.

Мөхи күпере
Бу күпер Юныс чишмәсенең сул ягындагы елга аркылы  Кирпеч базына чыгу өчен салынган иде. Аны колхозның председателе - Мәскәү эшчесе Мөхетдинов Сәет салдырган. Мөхи күперенең кайбер бүрәнәләре һаман да күренеп тора әле. 

III бүлек
Урман-каенлыклары  белән мактаулы безнең авыл

     Бик борынгы заманнарда безнең  басу-кырларны кара урманнар уратып алган булган. Һәрбер урман-каенлыкның күңелгә ятыш үз атамасы бар. Ул атамалар буыннан- буынга күчә барган: Кәҗүннәй урманы, Паҗба урманы, Зәкәрия каенлыгы, Гыйльми посадкасы, Фатих межасы, Салах каенлыгы.

Кәҗүннәй урманы

Вәрәшбашның көнбатыш ягындагы урманны шулай атыйлар. Хөкүмәт урманы булганга, русча ул урманны “казенный” дип атаганнар. Шул сүзне бозып,  халык теленә Кәҗүннәй урманы дигән атама кереп калган.    

Гыйльми  посадкасы

       Авылның көнбатышында урнашкан  урамның (халык телендә “Аръяк  урам” дип йөртелә) төньяк башыннан  Кәҗүннәй  урманына  таба  менеп  киткән  каенлык ул. Элек иген уңышын арттыру максатыннан, басуларга кар күп ятсын өчен, тар гына полоса итеп каен агачы утырта торган булганнар. Яңа гына үсентеләр утыртылган җирне русчалап “посадка” дип йөрткәннәр.  

     1950  нче  елларда  Гыйльметдин  абый  җитәкчелегендә  утыртканнар бу каеннарны. Хәзер каеннар зур булып үссәләр дә, посадка дигән атама саклана.  Гыйльметдин  бабай  үзе  юк  инде, ә  исеме  һаман яши.  Үзеңә яшел һәйкәл салу  шул   буладыр  инде.   
Мулла бакчасы
       Вәрәшбаш авылында элек ике мәчет булган. Авылның югары очында яшәгән  мулла авылның көньягындагы Сазлык урам яныннан җир урыны алган. Бакча ясап, карлыган, алма агачлары утырткан. Бакчаны ул читән белән ураткан, читән казыгы урынына чи тал каккан.  Шул казыклардан  тал  агачлары үсеп киткән.

   Бу мулла күптән вафат инде. Бакчаның  читәннәре дә череп, авып беткән. Ул  утырткан җиләк-җимеш агачларын  мал-туар таптап бетергән. Ә читән казыклары зур агач булып үскәннәр. Хәзер  бу агачлар картайган инде. Анда хәзер каргалар гына оя кара. Бакчасы булмаса да,  бу урынны  һаман да “Мулла бакчасы” дип атап йөртәләр.
Зәкәрия каенлыгы
        Безнең авыл чокырларга бик бай. Аларның тирәнлеге хәтта урыны-урыны белән 40-50 метрга җитә. 1967 нче елда Кирамов  Зәкәрия исемле урман каравылчысы (лесник)  бу чокырлар кырына агачлар утырттырган. Шуннан соң чокырлар ишелми башлаган.

     Зәкәрия каенлыгы безнең авылга терәлеп үк тора. Яз килү белән, без, авылның бала-чагасы, кузгалак, ачы кукы ашарга каенлыкка китәбез. Аларны ашый-ашый телләребез яшелләнеп бетә. Сабантуйлар үткәч, авыл халкы каен җиләге, җир җиләге җыярга ашыга. Каенлыктан җиләкне чиләкләп кенә ташыйлар. Көз көннәрендә каен урманы үзенең гөмбәләре белән сөендерә. Авыл кешеләре моннан кышка мунча өчен хуш исле каен себеркеләре дә бәйлиләр.
       Шул агачларны утырттырган, аларны үсенте чагында тәрбияләп торуны оештырган  Зәкәрия  хөрмәтенә бу каенлыкны “Зәкәрия каенлыгы” дип йөртәләр. 

Кем  соң  ул   Зәкәрия?  Ул  минем  бабам --  Кирамов  Зәкәрия  Шәйхелкирам  улы  була. Бабам  1932  нче  елның  28  нче  февралендә  Вәрәшбаш  авылындагы ишле гаиләдә  тугызынчы    бала  булып  дөньяга  килә. Әтисе – Шәйхелкирам,  әнисе Нурҗиһан исемле  булган. Яше җиткәч, Совет  Армиясе  сафларына  алынып,  хәрби-диңгез  флотында  Владивостокта  хезмәт  итеп  кайткан. Шуннан  соң  Минзәлә  урман хуҗалыгының  Мөслим  лесничествосына  караган  Вәрәшбаш  урманында  (халык  телендә  Кәҗүннәй  урманы)  лесник  булып  эшли башлый.  Минем  әбием  Кирамова Лена  да, Лубьян  урман  техникумын тәмамлап, шул ук участокта  урман технигы   булып хезмәт иткән.  Икесе дә үз эшләрен җиренә җиткереп башкарганнар. Хәзерге  вакытта  исән  булмасалар да, халык телендә  алар  турында  яхшы  истәлекләр генә йөри. 

Күпер, урман һәм каенлыкларның аталу тарихын өйрәнеп, мин түбәндәге нәтиҗәгә килдем: топонимик атамалар безгә борынгы әби- бабаларыбызның  тормыш-көнкүреше,  һөнәрләре, гореф-гадәтләре, тарихы,  теле,  төбәкнең табигате, географик үзенчәлекләре, авыл халкының этник составы, кәсебе турында мөһим мәгълүмат бирәләр. Һәрбер җирле атама – үзенең килеп чыгышы, барлыкка килү мәгънәсе белән чал тарих хәбәрчесе икән.

Йомгаклау

Топонимнарны төркемнәргә бүлү.

        Тикшеренүләрдән күренгәнчә, микротопонимнарның барлыкка килүләре --җәмгыятьнең  һәр чорына хас күренеш. Аларның чыганаклары бик еракка, борынгы тарихка барып тоташа.  Гасырлар  үтү  белән  кайбер атамаларның  баштагы  исемнәре  онытылган.  Авыл  халкы  аларга  яңа  исемнәр кушкан, ә  күбесе  исә борынгы  атамалары  белән аталып йөри. 

      Мин өйрәнгән чишмә, күпер, урман-каенлыкларның аталу  тарихын төркемнәргә бүлү нәтиҗәсендә төрлечә аталган топонимнарның булуы ачыкланды.

      1. Иң күбе кеше исемнәренә нигезләнгән микротопонимнар: Мөхи күпере, Зәкәрия каенлыгы,  Салах каенлыгы, Гыйльми посадкасы, Юныс чишмәсе, Маһисәрвәр чишмәсе, Камәрия чишмәсе.

      2. Кушаматка нигезләнгән микротопонимнар: Ак бабай чишмәсе, Абыстакай чишмәсе, Тәпти чишмәсе. 

      3. Катлам титулына нигезләнгән микротопоним: Мулла бакчасы. 

      4. Үсемлекләр белән бәйле атама :  Олы каен чишмәсе. 

      5. Охшату – чагыштыру аша исемләнгәне:  Асылмалы күпер. 

    6. Рус сүзләрен бозып ясалганнары: Кәҗүннәй (казённый) урманы, Паҗба урманы (пастбище). 

     Тикшерү эшен йомгаклап, шундый нәтиҗәгә килдем: топонимик атамалар – халык иҗатының гасырлар буена җыелып килгән асыл җәүһәрләре, үзенчәлекле мирасы. Танылган  язучы К. Паустовский бик дөрес бәя биргән: ”Урын-җир исемнәре -- халыкның үз илен шагыйранә бизәве ул. Аларда халыкның холкы, тарихы, һәвәскәрлеге һәм көнкүреш үзенчәлекләре чагылыш тапкан”. 

        Топонимик атамалар минем  күңелемә балачагымның якты, кире кайтмас истәлеге булып кереп калдылар. Алга таба да үз авылымның, районымның топонимикасын өйрәнүне дәвам итәрмен дип уйлыйм, чөнки бу -- бик кызык, мавыктыргыч  һәм шул ук вакытта файдалы  шөгыль. Топонимик атамаларның аталу тарихын тикшерү – туган якның тарихын өйрәнү дигән сүз. Ә туган якны төрле яктан өйрәнеп, без үзебезнең тамырларыбызны  беләбез. 

       Авылыбызга багышлап иҗат ителгән җырларда да микротопонимнар киң чагылыш таба. Ә монысы инде тикшерер өчен өр яңа тема.

                                        Авылым такмаклары   
                                           Зурмы дисәң  безнең авыл,

                                          Аны кем чагыштырган.

                                           Үлчәп ачмасаң авызың, 

                                          Кушамат ябыштырган.

                                Кушымта: Эх, Паҗба имәннәре,

                                                   Кәҗүннәй каеннары!

                                                   Ялгыз барсаң адаштыра

                                                   Бүрәтау чокырлары.

                                         “Сират күпере”н көненә 

                                           Ничә тапкыр үтәбез. 

                                           Алла бирсә, оҗмахка  без  

                                           Күз йомып та үтәрбез.

                                                Кунакка кил, бер күрерсең

                                                Бездә хикмәт җитәрлек. 

                                                Юк, югалмас безнең авыл, 

                                                Тарихларга китәр бер!

       Автор - башкаручы Индира  апа Хафазетдинова язганча, авылыбыз югалмас безнең,  аның киләчәге өметле! 
       Йомгаклап, шуны әйтәсе килә, без, яшь буын, туган ягыбызның киләчәге өчен  җаваплы  кешеләр.  Туган  төбәгебезнең  тарихын  җентекләп  өйрәнеп, 

эш-гамәлләребезне  аның табигатенә зыян китермәслек итеп оештырырга  тиешбез. Шулай булганда гына без сәламәт һәм бәхетле кешеләр булырбыз, бездән соң килгән буынга бай табигый мирас калдырырбыз.

